
Faasala se a’oga amata 

 E $254,000 le sala a se A’oga Amata 

na poloa’iina e le faamasinoga ona o 

le taufaasese. Na faamaonia i su’e-

su’ega le talapelo o le pulega i matua i 

le tau o pili e totogi, ma o lea vaega 

seleni e toe totogi atu e le a’oga i 

matua na faaseseina. Igoa o le pulega 

o Kowhai Montessori Ltd i Aukilani, ua 

suia nei e se pulega fou.  

 

Gaoi lumana’i o tamaiti 

E usu atu se pule i lana a’oga ua vetei 

e ni tagata gaoi ma ave uma totoga 

aoga e fai ai galuega a faia’oga ma  

fanau. Molimau leoleo sa fufulu uma 

mea na faatekonolosi e leai se mea na 

tuua. E oo i le loka a le pule e teu ai 

ana meataua e le’i faasaoina. Ua toe 

tapatapa nei i peni ma api. O se mea  

o Waikato e iai lenei a’oga.  

 

Maua le pule i lona vae taumatau 

O se tasi o pulea’oga sa lau lona 

suafa i le lisi o pine taualoa a le Tupu 

Tamaitai ua maua i lona vae tauma-

tau. Ua molia nei i le ave taavale 

saosaoa. Molimau leoleo na maua le 

pule a o tau lona vae i le apa e  

169 kilomita i le itula. O lea ua se’ia le 

laisene avetaavale ae o loo faatali le 

moliaga e ono ave ese ai lona laisene 

faia’oga. E ono toe sui foi le mafaufau 

o Elisapeta ave i ai se pine sulu.  

 

 Fesoasoani mo faia’oga 

E lua ni a’oga i Aukilani ua ofoina ni 

fesoasoani i a la faia’oga i le tulaga  

o fale e nonofo ai. Ua amata ni 

tapenaga e fausia ai ni fale mo latou. 

O le tali lea a Rangitoto, a o McLeans 

ua mafai ona latou fesoasoani i le  

totogiina o fale o ni ana faia’oga. 

O le tasi vaega ua aga’i ina su’egata  

o ni faia’oga e suia i latou pe a le 

avanoa mo a’oga ona o gasegase  

ma tulaga faapena. O le faailoga lea  

o le vave o le gasolo ese o faia’oga 

mai Aukilani ona o le taugata o mea e  

nonofo ai.  

Otootoga 

www.ola888.com 

e faasoa faamatalaga mo a’oga i le gagana Samoa 

Ripoti o le vaiaso  Anne Frank 

O le taeao o le Aso Toona’i i le lotoa  

a’oga a le UC (Iunivesite a Kenetaperi)    

na faia ai se galuega fetufa’i a faia’oga o 

A’oga Amata.  

  O la latou failauga aami o le Susuga ia 

Leautuliilagi Taotua Faasapisapi Sauvao  

o le faia’oga a Whitireia Polytechnic i 

Porirua, Ueligitone.  

    O le autu o lana pepa o le taua o le 

galulue faatasi o le Pasefika i le tautua 

faa’Aoga Amata. Saunoa le faipepa, o le auala 

lea e masani ai tagata Pasefika, o loo  

lagolagoina fo’i e le to’atele o le aufaitofa i  

mea taua’oga.  

   O le galulue faatasi e mana’omia ai le  

lototetele i a i latou o ta’ita’ia mafutaga ma  

a’oga   

    Sa faamamafa fo’i e le faipepa le taua o le  

malamalama lelei o faia’oga i uiga o a tatou 

tamaiti; e mana’omia ai le lava o se silafia i 

agaifanua a i latou.  

    Na mae’a lea ona faalautele lea o le faasoa 

e ala i kulupu na vaevae i ai. O nisi o galuega 

faatino sa fa’aaoga ai ta’aloga a tamaiti ua tau 

galo atu e iai le aisakea.  

    Molimau se faia’oga Samoa sa auai o le  

taimi muamua lea faato’a ona toe faata’ita’ia ai  

lenei taaloga. O lana faafetai i le faipepa ona o 

le mataala e taofiofi pea ia measina mo le  

fanau.  

   O le lagona fo’i lea o le mamalu sa auai, tele 

ni mea aoga na latou maua i le faasoa a le  

faipepa.  

Galulue faatasi le mau a Le’autuli’ilagi 

E MALOSI LE ALOFA I LE INOINO: Le tamaitai tausima’i o Ola Ostrowski-Zak o se 

Isaraelu lena e faasusu le pepe a se tina Palestina. Na tau tonu i ai le tiliga o se faa-

lavelave na manunu’a ai matua o le pepe ae faasaoina ia. Ua tagi le pepe i le fia ’ai ma 

gaioi loa Ola i lona lagona alofa faatina. Ua faitau tupulaga le va o Isaraelu ma uso 

Palesitina, to’atele ua maliliu i taua ma misa ona o le inoino; la lea e tu ese mai ni  

gaioiga e pei o lenei. E mana’omia e le lalolagi sina faatulutulu o le alofa i lenei vaitau o le 

fia mimisa. Leai se lesona aupito malosi e tusa ma le faaa’oa’o, a iai ma le loto ua 100%.     

Faasoa o le Vaiaso 

      Vesia le palemene i le mataupu i fana i totonu o a’oga 

       ITULAU  2 

    Na fesaga’i le Minisita fou o A’oga 

ma le ma’ama’ai o mata o fesili a le itu 

agai ona o se mataupu e aafia ai fana  

i totonu o a’oga.  

   I se taimi o Aperila na lipotia ai se 

mea na tupu i se tasi a’oga, na latou 

vala’auina ni sui o le fitafita e ta’ita’ia 

se lesona faata’ita’i e fa’aaoga ai 

‘a’upega faafitafita.  

    O le a’oga a Whakarongo e le 

mamao ma Pamasetone i Matu sa 

talimalo i sui o le fitafita; o i latou nei 

na saunia le lesona e fa’aaoga ai ni 

fana mao’i (rifles). Sa faasino i tamaiti 

le uuina o le fana, le tuufaatasiga ma  

lona amotiina. E tusa ma le lipoti a le 

Stuff, e 9 i le 13 tausaga le matutua o 

le fanau sa auai.  

   O lenei polokalame o se taulagalaga 

a le Fitafita (Army) e a’oa’o ai tupulaga 

i mea tauta’ita’iga ma ‘a’upega. O le 

a’oga a Whakarongo le ulua’i a’oga ua 

faata’ita’ia ai le polokalame, ina ua 

malie i ai le pulega.  

   E le’i manino mai i lipoti o le 

mataupu pe na tapa se ioega a matua.  

   E leai se tulafono ua pasia a Niu Sila 

e vaoia ai le faaulufale o ni fana i  

totonu o a’oga. 

   Ae na manino le tali mai 

a sui o le itu agai; sa le 

tatau ona faatagaina le 

faia o sea polokalame e le 

pulega a le a’oga.  

   Fa’aalia se finagalo o le 

fofoga o mataupu  

taua’oga a le Leipa, e le  

taliaina e le Leipa se faiga 

faapea. E lagolagoina foi 

e lana pa’aga i le vaega  

a le Green. Saunoa  

Delahunty e le o se mea  

tatau le uu e fanau o ni 

aupega e lamatia ai le 

ola.  

   Ina ua fesiligia ta’ita’i o le fitafita sa 

auai, na ta’ua e i latou le sanisani o le 

fanau, lo latou naunau. O le to’atele 

faato’a tilotilo ma pa’i i se fana mao’i.  

Fa’aaoga e le fanau upu faamatala 

Peretania o le ’amazing, cool’ e faailoa 

ai so latou lagona ina ua mae’a le  

lesona.  Ae manatu Chris Hipkins o le 

Leipa e le o se auala lelei lea e pu’eina 

ai manatunatuga o tamaiti.  

   Ae manatu le minisita fou ua tatau 

Ripoti o le Vaiaso:  

ona saunia ni taiala e faatonu ai le faaofia 

o fana i totonu a’oga. O loo tilotilo nei i se 

tapenaga lata mai.  

   Ua tuua’iina e nisi le polokalame a le 

Ami o se faatosina mo fanau e filifili ai mo 

se galuega faafitafita, o se tuua’iga ua 

latou te’ena.  

    I luga o le faasoa faitele ta’ita’ia e TV 

ma leitio ma nusipepa, e fulisia finagalo 

faaali i le teena o sea faiga e matua ma 

mamalu lautele.  

I Amerika, tusa ma se to’alua ni tamaiti e ulufale ma ni fana mao’i i lotoa a’oga  
i aso ta’itasi; talu ai le puipuiga malu e mafua ai ona le oo i totonu o potua’oga  

E le o lava tapenaga mo le fa’aaogaina lelei o le tekonolosi 

E fausia e faia’oga ma 

matua le mau e aoga le 

tekonolosi i a’oga a le 

fanau ae o le faa-

lavelave e le o lava 

tapenaga e tua i ai.  

  I se su’esu’ega sa faia 

a le NCER i le tapulaa 

maulalo (primary-

intermediate) na 

fesiligia ai faia’oga ma 

matua i ni o latou taofi i fesili nei: pe 

faapefea ona latou fa’aaoga le 

tekonolosi, pe o a ni faiga e fa’aaoga ai,  

ae o le a sona aoga i le faiva faia’oga 

ma le a’oga a le fanau.  

   E lagolagoina e faia’oga le taua ma le 

aoga o le tekonolosi; e 65 pasene o i 

latou e manana’o e fa’aaoga e le fanau 

ana meafaigaluega e fa’asoa atu ai faa-

matalaga i fafo atu o o latou potua’oga. 

    Peita’i na o le 14 pasene na ta’utino o 

loo tupu moni sea faatinoga. I le tele o  

taimi na o le faia’oga e fa’aaogaina mo le 

aoina mai o faamatalaga pe fa’aaoga foi e  

fetufa’i ai faamatalaga ma pa’aga.  

    E to’atele pule ma faia’oga na fesili pe 

faapefea ona lalaga lenei i totonu o le   

taiala a’oga, aemaise foi o le mana’oga 

mo ni a’oga (PD) e faasino lelei ai i  

faia’oga lona faiga.    

    

   O le tasi mataupu sa laga e pule 

ma faia’oga o le avanoa tutusa o 

fanau i alaga’oa pe a manatu i le 

tau e aafia ai.  

   E lagolago e matua le 

fa’aaogaina o le tekonolosi tisitale 

(digital technology) e mauavanoa 

ai le fanau ia latou su’esu’ega, ae 

tatau ona tele ni galuega faatino e 

avanoa i ai.  

    E 200 ni pule sa siligia, 771  

faia’oga mai a’oga e 349 na  

su’esu’eina. O le lipoti lona tolu  

lenei a le NCER e folasia mea na 

maua i le su’esu’ega. 

   E maua le atoaga o le lipoti i le 

www.nzer.org.nz/research/publicati

ons/digital-technologies-learning-

national-survey.  Ta’ua le Te Kete 

Ipuragni o se tasi alaga’oa aoga 

mo faia’oga i tapenaga.   



   Sailiga mo se tuu’aulafoga i le va o le fou ma le tuai  

    “mafaufauga o le vaiaso”   

Ia e faaeteete i le tamaloa e tasi lana tusi. 
                            Sagato Tomasi Akuina  

    O le tama’ita’i foma’i o Dr Analosa 

Veukuso-Ulugia sa fai lana su’esu’ega;  

maua ai lona faailoga o le foma’i i lana 

autu su’esu’eina.  

   O le igoa o lana fisi (thesis), Sexual 

health knowledge and behaviour of  

Samoan youth in Aotearoa New Zealand. 

Pe faapea foi, O le iloa ma le amio a  

talavou Samoa i mataupu tau feusua’iga 

e aafia tonu ai le ola maloloina.  

  O le autalavou su’esu’eina e faasino 

tonu ia i latou o loo alala i Niu Sila.  

     E le faanenefu le tilotilo i le tulaga o le 

mataupu; feusua’i o le ituaiga o se aga 

faalenatura e toe ina aofia uma ai le 

foafoaga. Ae tofu le nuu ma sona taofi, 

atoa ni aga, pei fo’i o Samoa.  

   E pei ona ta’ua e le tama’ita’i su’esu’e,  

e to’atele fanau o loo iai i le tulaga le  

mautonu. Faapea mai le aganuu e le ni 

mea na e talanoa ai tamaiti. Ae faapea mai 

le malo ma le a’oga e taua le malamalama 

o le fanau auā lo latou ola saogalemu mai 

faama’i, atoa foi le ‘alofia o ni lagona  

faasala e ono tula’i mai mulimuli.  

   O lena fetoa’iga ua molia ai i mafaufau   

o le fanau ni fe’au eseese. O le iuga, e iai 

fanau ua maumau ola ona o le fefefe i 

matua, laasia ai le laina ona ua le mautali. 

O ona aafiaga mo se aiga e le mafuatia.  

    E le vave uma le finauga i le va feagai o 

le tasi aganuu ma le isi aganuu. Aganuu a  

papalagi ua faavae ai tu ma aga 

faaneionapo i soo se vaega o le soifuaga. 

Mo aganuu laiti i totonu o si’osi’omaga e 

to’atele papalagi e le faigofie. Auā o le ki  

i soo se atina’e ma le aumau ai, o le  

a’oga, a o le faitoto’a i lena atina’e e pulea 

e le gagana Peretania. Fai mai o le gagana 

e laei ai tu ma aga; o le auala aupito 

malosi lea o loo apoina ai e fanau tu ma 

aga a papalagi.  

   I le aganuu a papalagi e faataua le  

talanoa malamalama; tilotilo i le saienisi o 

le mataupu; i la tatou tu ma le aga e iai 

mea e le oo i ai talanoaga. E faigata le va.  

   I se tusi a Tui Atua o loo iai le faatatau  

i le tua’oi o le va; ta’utino foi le solo a le  

tusitala e atagia ai le mau, e afaina le  

meamoni pe a faasili le teuga o le va.  

   E pei ona molia i le faasoa o le vaiaso  

ua mavae, e taua ia Samoa le teuga o le 

va; e iai ma vavao e o faatasi ma le  

puipuiga o paia ma mamalu. E taua ma 

viia le ta’uleleia ae faalumaluma ni amio    

e vaoia e le aganuu.    

   E ono tupu se lagona i nisi fanau o le  

aganuu Samoa e le talimana’o i o latou 

mana’oga tupito i lenei nofoaga ma le  

taimi. Pe se’i iloga e te faia se mea lelei 

ona patipati lea ae a sese lau faaiuga ona 

otegia lea. O se ata lea o le aganuu i le  

tele o fanau.  

    O se tasi o fesili su’esu’e e mafai ona 

faatu atu e faatatau i lenei, Pe mata o le 

aganuu Samoa o se malosiaga e  

faamanaina fanau e fai ai faaiuga tatau?  

(Is the Samoan culture a reckoning force 

that can empower our young to make  

rational decisions?).   

    E le faigofie ona fatu se tali, pe a manatu 

i le va nonofo o fanau ma e matutua. E taua 

le faalogo ma le usita’i i matua. Tele upu e 

fai i fanau e faaali o latou poto.     

    Ae manatu le faasoa e le lava na o le 

vaai faaleaganuu e faamanaina se filifiliga. 

Aemaise i nei nofoaga o aganuu ua milo  

faatasi. E tatau foi ona tuuavanoa i le  

tuualalo a isi vaaiga e maua ai se autasiga 

aupito malosi ma faatuatuaina. Auā o le 

moni e maua i le tele o sulu.      

   Atonu o se tasi o fe’au e ao ona faaoo atu 

i le fanau e le o se aganuu taufaafefe la 

tatou aganuu; o aga e mafai ona malu ai  

i soo se taimi. O le aganuu e lave mai i le 

taimi e feagai ai ma lagona faigata ina ua 

sese le filifiliga. I le taimi nei e foliga o loo 

malo le faatauina atu o le ata taufaafefe.  

     E ao fo’i ona tatou talia, e leai se aganuu 

e 100 pasene, pe manatu o lana e fai atu  

e sa’o lele nei e tau i le iuga; ae mafai ona 

faaleleia pea e ala i le tofa fetāla’i, e aoao 

mai mea sili e atia’e ai e tusa ma le taimi.      

    E manatu le to’atele na saga faaleleia la 

tatou aganuu ina ua usuia e le mataupu  

Kerisiano—pe a toese laei na aumai ai  

e misionare Europa ma le pule faakolone.  

    E saga faaleleia pea lava pe a tatala   

feutaga’iga ma le poto su’esu’e ma tofa 

ta’uaogaina i le tala faasolo. O le auala lea 

tatou te mautali ai i faafitauli o le taimi.  

    O le aogā tonu lea o su’esu’ega  

a tamafanau o loo faia, e fautuaina le tofa 

saili, ma nanea ai pea a tatou tu ma aga.  

OLA 

Faasoa o le Vaiaso:   

   E iai le pese lotu e faapea ona upu, 

Saili atu i mea mamao, saili pea ua lata 

mai; aumaia e fai ma a tatou faafetai  

i le Atua i lenei taeao.   

   Saili, sailiili, olaga saili, ae fai mai  

Iesu o le e saili na te maua, o le e tu’itu’i 

e tatala i ai. E foliga na faia e le Atua 

agaga ola uma lava ina ia saili; e oo lava 

i le aupito leaga i le faamasinoga a se 

nuu. E iai i latou e saili faatasi, e mafua 

ai ona maua ni aganuu; o isi foi e saili 

ta’ito’atasi, ae tasi le ‘auga o le sailiga, 

poo le a le uiga o nei mea uma o loo 

tatou lotolotoi ai. Fai mai le Failauga o 

le Fiafia, mafua ai ona umi le solo e 

aga’i i lena faasinomaga. Fai mai o le 

Ta’uta’ua, e feoloolo foi le umi o lena  

solo. Fai mai Iesu o le Moni, mafua ai 

foi ona umi le solo e aga’i i lena itulagi. 

E le ofo se isi pe a alu alu le savaliga ae  

valaau mai lea ua na maua. O Iesu le isi 

na valaau, ae na totogi i lona ola. A o  

loo faaauau pea le sailiga.  

   O loo fai foi a ma sailiga ma si a’u  

uo faigaluega o Pole. I isi taimi ou te 

vaai atu ua moeiini, faapea a’u ua moe 

ae te’i ua tautala mai, ‘Aua e te  

faalavelave o lea e tau faafotu le miti.  

O le miti lenei e manuia ai le atunuu.’ 

Ia, na o lo’u faamalo lava ae alo Pole i le 

faiva o mafaufauga, ta’u e Samoa o le 

moe.   

   Tele a tatou upu valiata ua toomaga i 

ai le ‘ausu’esu’e. Atonu o se mea lelei, 

ua toe feula se ola fou i totonu o atigi sa 

puipuia nisi ola i na taimi ua tuana’i. 

Afai o le alili sa nofo ai lenei ua toe ola 

mai ai Maui i le 21 seneturi, e  

mata’utia. Fai mai Pole e pei lava ua 

ave faamalosi e isi a tatou atigi. Fofola 

le fala o le atigi mao’i a Samoa ae foliga 

ua ta’u ai fua isi. O loo sauni Pole i sana 

su’esu’ega e faaaoga ai se tasi upu  

valiata e lei fa’aaogaina lava e se isi, e 

faapea, ‘E taua a’oga a le fanau. Aumai 

ni matou tusi e faitau.’  

    O le tala lea sa ta’ua ai fana i se a’oga 

e malie foi ae le malie. E iai le tuaoi o le 

sa’o ma le sese i soo se filifiliga. Ua 

faasili e le Ami lana faatosina ae galo ai 

lona afaina. Tele faalavelave mata’utia 

o loo tula’i mai e mafua i faatosina 

faapea. Faata’ita’iga, o le gasolo o  

tupulaga e fia auai i le Isis e mafua i 

ana faatosina.  

Faaauau i le itulau mulimuli  

Tagata saili,  

ola fou i atigi ma  

fana i a’oga  

Tulimanu o Pola 

Na o le lotu o loo fa’aaogaina le gagana 

ae maimau pe ana pei o Samoa i aso la e 

o fanau i le maota o le faifeau i afiafi 

uma. Ae le o lotu Samoa uma foi. O  

matou iinei i le malo Uncle Sam ua tele 

lava i le tautala faaAmelika. Pei ua 

malosi fo’i le taofi o le faasinomaga o 

Samoa i nei aso o le lotu, o le Atua ma 

aga faa-Kerisiano, ae le o le gagana, 

ona o le suiga o si’osi’omaga.  

 

Malotumua F Motuga 

Tamā Samoa i Seattle Amerika 

 

Manaia le faitau atu i le molimau a le 

tama’ita’i foma’i ia Lupematasila. Malo 

lava le finau i mea sili. Ae faapena fo’i  

i latou uma o loo galulue i le finauina o 

so tatou ‘ai i totonu o nei nofoaga e 

vailiili ai le poto. Malo le tautua. 

 

T M Auimatagi 

Faia’oga Samoa 

 

Faataua gagana e lua 
 

Ou te lagolagoina le taofi o le alii  

polofesa ia Meleisea, e tatau ona ave le 

faataua tutusa i gagana e lua.  

O la’u tilotilo atu i le faamamafa a 

tatou iinei e pei na o le gagana Samoa 

lava, ae manatua o lenei atunuu e  

tautatala uma i le faaPeretania. E leai 

se isi e soifua e aunoa ma se gagana, ae 

leai se fanau e poto pe a le maua’a i le 

gagana Peretania.  

    O lea e maua atu i nisi au tou lipoti e 

tutusa lava le faaletonu o a tatou 

tamaiti i mea e lua [gagana Samoa ma 

le Peretania]. O nisi o fanau laiti e 

saosaoa tele le tautala i le faa-

Peretania ae a fai atu e sipela pe tusi 

se upu ae lulu mai ulu. A ua matutua, 

ta’i 10-11 tausaga. E tatau i faia’oga 

ona to’a’aga e a’o le vocab a tamaiti. 

 

Sauoaiga  

Tamā Samoa i Sini ma Aukilani 

 
[Sa toe teuteu tusitusiga ina ia fetaui ma le 

avanoa. E mafai ona tusi mai lou taofi ma lafo mai  

i le tuatusi imeli pito i luma; pe valaau mai foi mo 

se talanoaga. Faafetai mo o outou sao ma taimi].  

O la ta gagana o le tofi   

    

O le tagata Samoa e manulauti ia  

te ia loa faasinomaga. O lona faasino-

maga lea e iai lana gagana ma lana  

aganuu. O lona tofi lea ua avea ai lona 

faa-sinomaga ma ona maluapapa, 

aemaise lava i tofasaili poo sailigamalo 

e ala i faiva o mafaufauga.  Ona o 

tatou e amatamea i le a’oa’oina o  

fanau, e ese mai ai i totonu o o latou 

aiga, e taua lava le maua’a o le tama 

ma le teine Samoa i lana gagana ma 

lana aganuu.  

   O Samoa ma lana gagana e gagana 

mea uma. O soo se aga ma soo se  

gaoioiga e gagana. E gagana le savali, 

le tu, le nofo, le u mai o autafa a o lea  

e talanoa atu, e gagana vaega uma e  

oo lava i le taimi e tofa ai, e gagana.  

O le faapogai lea e moe ai le toa, ina  

ia toe gagana mai lagona ma manatu 

fou, aua e fesootai atu ai i ona tuaa 

aemaise o le mataisau o le foafoaga 

mo nisi manatu fou.   

 

Mulipola Omai Mailei 

Faia’oga i Kalaiesetete 

 

O lo’u lava talitonuga e mafua mea 

uma i totonu o le aiga. O mea lelei ma 

mea faalelelei e amata mai lava i  

totonu o le si’osi’omaga lea. O le 

fa’aa’oa’o o le auala lea na a’o’oga mai 

ai Samoa i tupulaga ma tupulaga.  

   O le mea ua tupu nei ua le ogatusa le 

futia ma le umele. E ese le naunau o le  

faia’oga e fa’aa’oa’o le tautala, le tu 

ma le aga tatau i taimi o a’oga, ae o 

atu le fanau i le fale e ese mamao le 

tulaga o loo iai. Ua fa’aaoga latou e  

a’o ai le nanu a le tina poo le tamā, e 

leai ni tulafono o le fale e faamalosia 

ai mea sa a’oina i le potua’oga.  

   O le uiga lea o la’u tala, e le o le  

fanau a o matua le ki. E tatau ona 

galulue faatasi faia’oga ma matua ina 

ia mautu ma maua’a le lagolagoina o  

fanau i le gagana ma le aganuu.  

  

Robbie Tautogia,  

Tina Samoa i Aukilani  

Laufatu Samoa Laufatu Samoa O finagalo fa’aali o le aufaitau e fa’atatau  
i mataupu sa laga e le puletini  

  

MOTU 
 

O a’u o se motu  

o Samoa 

o Nuusafee lo’u igoa; 

Ou te tu mai i gatai  

i le va o Poutasi  

ma Vaovai 

E manaia si o’u  

si’osi’omaga, 

o matafaga oneone  

ma 

laau lanumeamata;  

O nisi taimi e asiasi  

mai ai ni malaga 

ae o le tele lava o aso  

ou te moe ma ou  

mavava; 

Manaia lava si nei  

olaga 

o le tuufua e leai  

ni tagata 

Faiotaota,  

Faatautala. 

 
Mai le tusi, Leo Matala o le Gagana Samoa  

 

Iesu ma Niko  

O le faasoa tatala mai le aufaitau 

(ata) va’a a le tupu o Hawaii   

                Iuni i le Tala Faasolo o Niu Sila 

           O LOU TALA                      

APIA 1830 

12 Iuni 1942. Taunuu Malini Meleke 

i Niu Sila, 100,000 le aofa’i 

14 Iuni 1984. Valaau e Muldoon se 

palota faavavevave; faia’ina leaga ai 

le malo 

  

 

A atoa ai le 130 tausaga talu le malaga asiasi a le 

vaa a le Tupu Hawaii, le Kaimiloa, i Samoa. O le 

autu o lana savali o le fia maua o le ioega a ta’ita’i  

o Samoa mo se soofaatasi, e tetee atu i le pule mai 

fafo. Peita’i o le tausaga lava lea na sui ai le tulaga 

o le pule, ina ua malo le finau a le itu e ‘au ia Amerika, ma 

avea ai le tupu na o se fa’aao e faamalumalu. O le malaga 

mai i Samoa o le Kaimiloa na tauau e tupu ai se vevesi i le  

va o le malo Hawaii ma le malo tele o Siamani; e manatu  

Siamani o Samoa o la latou mea totino i le Pasefika.  E le’i 

faatagaina se feiloa’iga a le savali ma Malietoa Laupepa  

ma toe fo’i ai le Kaimiloa i le mea na sau ai. Ae na vesia le  

lotoifale o Samoa; e iai ona faatu le malo o Titimaea i  

Leulumoega palemia Brandeis; pu’eina Malietoa ma molia 

atu e le Adler e fa’aaunuu. Aulia le 1888 ua faateteleina le 

vevesi, osovale ai malo e tolu se’ia iu ina valaau mo ni vaatau 

i le 1889. Faamauina i nisi molimau Ie solaaga a ni seila  

se to’atolu o le Kaimiloa ina ua afea Tutuila; e to’alua na  

nonofo i Aunuu, Aniani ma Mahelona, na avea ma ni toa o 

Aunuu ona o fana o le vaa na o atu ma la’ua, na fa’aaoga nei 

e puipui ai le nuu mai le fili. Nonofo ai lea o alii Hawaii ma 

maua ai ni a la ava i le nuu. Ia Aukuso o le tausaga lava lea 

na faamuta ai le tautua a le Kaimiloa, mulimuli ane toe faatau 

atu ma fa’aaoga o se vaa la’uoloa. Ona pau lea o se fe’au 

taua na faia e lenei vaa i lona tala’aga puupuu; taualuga i se 

iuga faaleiloga. E ui ina e lei tino le miti a Kalakaua mo le 

soofaatasi o le igoa Pasefika, ae ua iloa ia i lana mau o se 

ta’ita’i na tu atu e tete’e i le pule mai fafo e ala i le tutu faatasi 

o ta’ita’i Pasefika. O le uiga o le igoa Kaimiloa i le faa-Hawaii, 

o le, o lē e saili i mea mamao.’  

                       Samoa Entry/Wikipedia/ DA Chappell 

U 

Savali  

a le  

Kaimiloa 

        ATI A’E UPU                                                 

tu’u’aulafo. Vasega — veape. I le tasi ona uiga: malie se tasi e talia    
se ioega e ui e le o le tali atoa lea e mana’o ai. Ft., 1. Ua tu’u’aulafo le 
tulafale i lona finagalo ona o lona fa’aaloalo i le tamali’i. (nauna) 
tu’u’aulafoga. Soa Peretania: compromise.  

   O se lagona faaosofia pe a tilotilo atu i 

le tama ma le teine i le togiga ma le fana. 

Ua oso ai lagona faasaua i totonu. Se’i fai 

se faatusatusaga o le fana ma le sapelu 

(tulou).  O le tasi o le ‘a’upega e fasioti ai 

tagata, o le isi o se meafaigaluega e fai ai 

fe’au a le aiga (I Samoa lava ia, e ui ina 

faaaoga agaese o ni ‘a’upega o taua e le  

tele o malo faitaua).  E le fela’asa’i aoga o 

mea e lua, o le tasi e fasioti o le isi e fai ai 

fe’au. Ae vagana ua fa’aaoga sese e se tasi 

le agaese o se ‘a’upega ona leaga lea.   

   I Amerika e tasi a le uiga o le fana e teu 

i le fale, e fana ai se tagata e na te foua le 

saogalemu o se aiga, a o lea ua fa’aaoga 

sese e le to’atele.  E to’alua ni tamaiti e 

ulufale ma ni fana i totonu o a’oga a 

Amerika i aso ta’itasi; o ai e mana’o e 

tupu sea mea i a tatou a’oga. Fautuaga i 

le Ami e le o le i’a a o le upega e taua.  

   Mafua nei mea pe a faasili le mana’o 

ona o tupe. O lea ua valaau se vaega o le 

iuni e te’ena se fuafuaga a le malo e  

teuteu le tulafono, e ono mafai ai ona 

faaulufale mai pulega a’oga mai fafo e  

faatutu ni a’oga iinei.  O mai lea o latou 

ma tupe e gaosi ai isi tupe e toe ave i fafo 

ae faafefea taumafaiga a Kiui latou? Faia 

nei mea uma i le igoa inosia e Iuni a le 

lalolagi, upu Peretania, Globalisation. O 

loo tau saili e Pole se faa-Samoa.  

   A alu ai faapea, e le toe umi ae tatou 

faalogo i le igoa Trump University i  

North Shore i Aukilani. Ae talosia ae 

taugofie ni pili; pau le mea e popole ai ne’i 

tupu ai ni taugafana. 

   Talanoa pea i fana (tulou), o le vaiaso 

lenei e atoa ai le 16 tausaga talu ona  

alaga le nofo a Faamausili Moli i le suafa 

Malietoa i Malie. Molimau a’u uo e alala  

i Afega ma Fasitoouta e lagona mai iina  

le papa o pulufana o le manuina o le 

faamoemoe. Faapea latou o se taua, po ua 

taunuu mai se fili. Ae iloa ane o le  

sogasogā o Malie lava ia.   

   O le vaiaso lava foi lenei i le 1984 na  

valaau ai le palota faatopetope e Muldoon.  

Sa manatu le tamaloa na te popōina 

faamanuofaga le Leipa. Ae te’i ua toe  

pulou i lana togafiti ina ua faia’ina leaga  

i le palota lena. Manatua Whitlam ma le 

palota a Ausetalia. Lea foi o loo tautau  

i le uaea se faaiuga ma’oti o le palota a 

Peretania.   

   Fa le aufaitonu latou te iloa mea o i loto 

o tagata, ae lilo le mea moni o loo faatali 

mai i le isi pito. Lesona o le tala, Faatali. 

Moe le toa. Manatua, o fana mo’i ia e  

nonofo ma le ‘aupalota. Fana ua feita i le 

taugata o le soifuaga ae laiti totogi. E leai 

se malosi e tusa ma pulufana na; tailo i 

meatau alumamao a Saina. Soifua.     
      

Tulimanu o Pola 

PASI ATU LA 

TATOU PULETINI  

I LE TOU A’OGA,  

AIGA, LOU TUAOI, 

AU UO, E AOGĀ MO 

LE FANAU A’OGA 

 

Igoa: Anne Frank  

Aso Fanau: 12 Iuni 1929 

Ausiga: Ta’uta’ua i lana Api 

faamau aso; faitau ai le faitau    

miliona tagata i le lalolagi   

Fetu: Timini 

 

Ana soifua mai Anne Frank ua atoa lona 88 tausaga; e faamata 

e aulia lava e ia, ae pei ona molimau le tala, na o le 16 tausaga 

na soifua ai ina ua fasiotia o ia ma lona aiga i le pule a Hitila 

ma lana taupulega. O ai Anne Frank i le tala faasolo, a o le a se 

aogā o lana tala mo tatou foi? O le tali, e le faatusaina le aogā.   

O Anne o se tasi i le faitau miliona fanau Iutaia na fasiotia  

faatasi ma o latou aiga i le pule a Hitila o Siamani. A o felafia’i 

le aiga i soo se vaipanoa e ‘alofia le fili, o avanoa ia sa ia 

fa’aaoga e faamau ai mea tutupu, aemaise o lana tali atu i ai e 

ala  i ona lagona o le lototele ma le faamoemoe e le matineia; o 

se ta’utinoga a se teine laitiiti i se itula pogisa; na avea ma se 

faamafanafana i le lalolagi mafatia. E mafai e lou faia’oga ona 

faamatala uma atu lenei tala matagofie. O se tasi lea ana upu 

na tusi, ‘E mafai ona ou luluina ese mea uma a o ou tusi, e mou 

ese o’u faanoanoaga, ae toe fanau mai lo’u lototele.’  

 


